
Inatsisartuni ilaasortaq 

Steen Lynge, Demokraatit 

/Maani 

  

  

Pinngortitaleriffik kattuffinnit, isummanik nittarsaassiniartartuniit 

tapiissutinik tigusisarnersoq pillugu § 37 naapertorlugu apeqquteqaammut 

nr. 104-2019-imut akissut 

 

Asasara Steen Lynge 

 

19. januar 2019-imi Pinngortitaleriffik kattuffinnit, isummanik 

nittarsaassiniartartuniit tapiissutinik tigusaqartarnersoq pillugu Naalakkersuisut 

matuma kinguliani allassimasumik apeqquteqaateqarfigaatit. 

Apeqqutit uannut akisassanngorlugit innersuunneqarput. 

Pinngortitaleriffik apeqqut 1-ip akineqarnissaanut isumassarsiorfissanik 

tapersiivoq. 

 

1. Apeqqut 004/2019 akillugu Naalakkersuisut imatut allapput, 

Pinngortitaleriffik kattuffinnik isummaminnik nittarsaassiniartartuniik 

tapiissutinik tigusaqarneq ajorpoq.  Tamanna akissut tunngavigalugu 

kissaatigaara Pinngortitaleriffiup kiisalu Zoological Society of Londonip, 

ilaatigut KNR-imi ulloq 14. februar 2019-mi aallaaserineqartup?  

suleqatigiinnerisa nassuiarneqarnissaa kissaatigaara.  Naalakkersuisut 

akissutaanni isummerfigeqquneqarpoq Zoological Society of London 

soqutigisaqaqatigiit kattuffigineraat ingerlattarlugit isummanik 

paasititsiniaasarneq aamma tamanna sukumiisumik 

tunngavilersoqquneqarpoq. 

 

Pinngortitaleriffik imatut ilisimatitsissuteqarpoq: 

Zoological Society of London sullissiviuvoq ukiunik 200-ngajannik 

pisoqaassusilik, taassumalu ilaatigut London Zoo ingerlataraa. Zoological 

Society of London nersutit nujuartat neriniarfiillu pigiinnarnissaannut 

tapersiisarpoq. 

 

Pinngortitaleriffiup kalaallit aalisarnermik inuussutissarsiuteqartut kattuffiannik, 

Sustainable Fisheries Greenland-imik suleqateqarnera aallaavigalugu, 

Pinngortitaleriffiup Sustainable Fisheries Greenland-ip suleqataa, Institute of 

Zoology suleqatigaa.  

Institute of Zoology Zoological Society of London-ip ataani ilisimatusarnermut 

immikkoortortaqarfiuvoq, kisiannili Zoological Society tuluit naalakkersuisuinit 

aningaasalersorneqarpoq. 

 

2011-mi Sustainable Fisheries Greenland ilisimatusartunik, Institute of Zoology-

meersunik, Kalaallit Nunaata imartaata naqqani misissuisussanik 

atorfinitsitsivoq. Misissuinerni taakkunani Sustainable Fisheries Greenland-ip 

Kalaallit Nunaata kitaani raajat MSC-mut akuerineqarnissaannik kissaateqarnera 

tunngavigalugu uppernarsaatissat pissarsiariniarneqartussaapput. Ukiuni 

tulliuttuni Pinngortitaleriffiup Institute of Zoology/Sustainable Fisheries 

Greenland ukiumoortumik aalisakkanik misissuisarnerani umiarsuarmik 

atugassaqartillugu MT Paamiut atortippaa. 

 

2015-imi Pinngortitaleriffiup nunani issittuniittuni nunat iluini aalisakkanik 

misissuisarnerni, umiarsuarniit immap naqqanik alapernaarsuinermut 

programminik ineriartortitsinissamut nunani avannarlerni aningaasaateqarfinniit 

aningaasanik pissarsinissani iluatsippaa. Pinngortitaleriffiup nammineerluni MT 

Paamiut immap naqqanik alapernaarsuinermut atorfissaqartimmagu, Sustainable 

Fisheries Greenland aamma Pinngortitaleriffik 2016-imi isumaqatigiissuteqarput, 

tassanilu Sustainable Fisheries Greenland og Pinngortitaleriffik Institute of 

Zoology-p MT Paamiut-nik atuineranut akiliisussanngorpoq. Pinngortitaleriffilli 

immap naqqanik misissuinermut Institute of Zoology-mit imaluunniit 

Sustainable Fisheries Greenland-imit aningaasanik tigusaqanngilaq.  

 

Tamatuma kingorna Institute of Zoology qaleralinniarnermi 

nungusaataanngitsumik ingerlatsinissaq siunnerfigalugu Kalaallit Nunaata 

kitaani immap itisuup naqqanik misissuinissamut EU-mit tapiissutinik 

pissarsivoq. Suliami tassani Sustainable Fisheries Greenland suleqatigineqarpoq, 

misissuinernilu qalerallit MSC-mut akuerineqarnissaannut uppernarsaatissanik 

pisariaqartinneqartunik pissarsinissaq siunertarineqarpoq. Pinngortitaleriffik 

ilisimatusarnermut tapiissutinik EU-mit pissarsinngilaq, kisiannili 

Pinngortitaleriffiup angalanerit ingerlanerini umiarsuarmik nalunaaquttap 

akunneranut akeqartitsilluni attartortitsisinnaanermut periarfissiinissaq pillugu 

eqaatsumik isumaqatigiissuteqarnikkut MT Paamiut aalisakkanik 

misissuinissamut Institute of Zoology/Sustainable Fisheries Greenland-imut 

atugassiissutigeqqippaa. 

 

EU-mi suliaq aamma ingerlatitseqqinnissamut tunngasumik ilaqarpoq, tassanilu 

ilisimatusarnermi angusat, misissuinerni tunngaviusut aammalu 

nungusaataanngitsumik aalisarneq ataatsimut isigalugu paasissutissiisarnissaq 

pineqarpoq. Online-kkut pinnguaat ’Tricky Trawling’ ataatsimoortumik 

ingerlatitseqqittarnissap taassuma ilagaa, taamaattumillu paasititsiniaanermut 

ilaanani. 

Pinngortitaleriffiup aamma Institute of Zoology-p akornanni ilisimatusarnikkut 

suleqatigiinneq Kalaallit Nunaanni immap naqqa pillugu ilisimasanik 

nutaarpassuarnik pissarsiviuvoq, annertuumillu Kalaallit Nunaanni raajanut 

qaleralinnullu MSC-mut akuersissutit anguneqarnerinut iluaqutaalluni. 

Ilisimatusarneq Institute of Zoology qullersaqarfiata Zoological Society of 

London-ip aammalu taakku aningaasaliisuisa Sustainable Fisheries Greenland-ip 

soqutigisarisinnaasaannut attuumassuteqanngitsumik ingerlanneqarpoq 

kinaassusersiorfiunngitsumillu ingerlateqqinneqarluni. 

 

Tassalu Pinngortitaleriffik sukkulluunniit illersuisuni inuussutissarsiutinilluunniit 

ingerlataqartuni soqutigisanut attuumassuteqanngilaq. 

 

2. Naalakkersuisut isumaqarpat spilli "Tricky Trawling" 

ineriartortinneqarsimasoq isuma aalajangersimaqqissaartoq 

siuarsarniarlugu (matumani pineqarluni piujuaannartitsinissaq 

tunngavigalugu aalisarneq)? 

 

Aallarniutigalugu Naalakkersuisunit erseqqissarneqassaaq, ”piujuartitsineq” 

oqariaasiummat – isumaanani. 

 

Naalakkersuisuniit ilisimatitsissutigineqarsinnaavoq, Pinngortitaleriffiup 

Kalaallit Nunaanni eqqaanilu isumalluutinik uumassusilinnik 

nungusaataanngitsumik atuinermut ilisimatusarnikkut tunngavissanik 

pissarsisarnissaq, kiisalu Kalaallit Nunaanni Pinngortitaleriffik pillugu 

Inatsisartut inatsisaanni nr. 6-imi, 8. juni 1994-imeersumi § 1 naapertorlugu 

avatangiisinik uumassusillillu assigiinngissitaarnerinik qulakkeerinissaq 

siunertarimmagu. 

Aamma inatsimmi tassani § 4-mi allassimavoq, Pinngortitaleriffik 

ilisimatusarnermi inernerinik tamanut ammasumik saqqummiussinissamut 

pisussaaffeqartoq, aammalu Pinngortitaleriffiup suliassaqarfiisa iluanni 

avatangiisit, pinngortitaq ilisimatusarnerlu pillugit apeqqutit tamanut 

ammasumik saqqummiunneqarnissaannut ingerlatsinissamut 

paasissutissiinissamullu suleqataasussaasoq. 

 

Tassalu inatsit malillugu Pinngortitaleriffik pisuussutsinik uumassusilinnik 

nungusaataanngitsumik atuinissaq pillugu tamanut ammasumik 

ingerlatitseqqittarnermi paasissutissiisarnermilu suleqataasussaavoq. 

 

Naalakkersuisut isumaat malillugu online-kkut pinnguaat ‘Tricky Trawling’ 

Pinngortitaleriffiup ingerlatitseqqinnissamut pisussaaffeqarneranut ilaavoq, 

paasissutissiisarfiit tamanut ammasut atorlugit siunnerfinnut amerlasuunut 

annguffiuniartussaq. 

Inussiarnersumik inuulluaqqusillunga 

 

Erik Jensen 


